
Mikro, kiçik və orta sahibkarlıq subyektlərinin 
rəqabətqabiliyyətli istehsalının stimullaşdırılması məqsədilə 

daxili bazar araşdırmalarına dövlət dəstəyi göstərilməsi  
Q A Y D A S I

1. Ümumi müddəalar
1.1. Bu Qayda mikro, kiçik və orta 

sahibkarlıq subyektlərinin (bundan son-
ra – KOB subyektləri) rəqabətqabiliyyətli 
istehsalının stimullaşdırılması məqsədilə 
daxili bazar araşdırmalarına (bundan 
sonra – daxili bazar araşdırmaları) 
dövlət dəstəyinin göstərilməsi qaydası-
nı, forma və şərtlərini müəyyən edir.

1.2. Bu Qaydanın əsas məqsədləri 
KOB subyektlərinin rəqabətqabiliyyətli 
istehsalının stimullaşdırılması üçün on-
lara daxili bazarın mövcud vəziyyətinin 
öyrənilməsində maliyyə və informasiya 
dəstəyinin göstərilməsinə, özəl sektor-
da məhsul istehsalının artırılmasına, 
rəqabətqabiliyyətli məhsullar istehsal 
edən yeni müəssisə və obyektlərin yara-
dılmasına nail olmaqdır.

1.3. Bu Qaydada nəzərdə tutulmuş 
dəstək tədbirlərinin maliyyələşdirilməsi 
Azərbaycan Respublikası dövlət 
büdcəsinin vəsaiti və bu Qaydanın 
3.2-ci bəndində göstərilən digər maliyyə 
mənbələrinin hesabına həyata keçirilir. 
Dəstək tədbirlərinin təşkilini və dəstək 
məbləğinin ödənilməsini Azərbaycan 
Respublikasının Kiçik və Orta Biznesin 
İnkişafı Agentliyi (bundan sonra – Agent-
lik) həyata keçirir.

1.4. Daxili bazar araşdırma-
larının aparılması ilə bağlı KOB 
subyektlərindən daxil olmuş 
müraciətlərə baxılmanı və dəstək 
göstəriləcək müraciətlərin seçilməsini bu 
Qaydanın 5-ci hissəsi ilə müəyyən edil-
miş meyarlara əsasən Agentlik həyata 
keçirir. 

1.5. Bu Qaydada nəzərdə tutulmuş 
dəstək məbləğinin ödənilməsi yalnız 
nağdsız qaydada həyata keçirilir.

1.6. Daxili bazar araşdırmalarına 
dövlət dəstəyi aşağıdakı prinsiplər 
rəhbər tutulmaqla göstərilir:

1.6.1. daxili bazar araşdırmalarına 
dövlət dəstəyinin KOB subyektləri üçün 
əlçatan olması;

1.6.2. daxili bazar araşdırmalarına 
dövlət dəstəyindən KOB subyektlərinin 
faydalanması;

1.6.3. daxili bazar araşdırmalarına 
yönəldilən maliyyə vəsaitindən təyinatı 
üzrə səmərəli istifadə edilməsi;

1.6.4. daxili bazar araşdırmalarının 
aparılması üçün KOB subyektlərindən 
daxil olmuş müraciətlərin bu Qaydanın 
5.1-ci bəndi ilə müəyyən edilmiş meyar-
lara əsasən seçilməsi.

1.7. Bu Qaydada istifadə olunan 
anlayışlar aşağıdakı mənaları ifadə edir:

1.7.1. daxili bazar araşdırmaları – 
rəqabətqabiliyyətli istehsalın stimullaşdı-
rılması məqsədilə istehsal, işçi qüvvəsi, 
logistika, uyğunluğun qiymətləndirilməsi, 
sertifikatlaşdırma, lisenziya və icazələr, 
marketinq, reklam və digər sahələrdə 
KOB subyektlərinin xərclərinin azaldıl-
ması məqsədilə, habelə yeni məhsulun 
və ya xidmətin yaradılması və inkişaf 
etdirilməsi sahəsində daxili bazarın 
mövcud vəziyyətinin müəyyən edilməsi 
istiqamətində həyata keçirilən fəaliyyət;

1.7.2. dəstək tədbiri – daxili bazar 
tendensiyalarının iqtisadi, siyasi, texno-
loji, hüquqi, sosial, bazar faktorlarının 
araşdırılması vasitəsilə öyrənilməsinin 
təşkili və maliyyələşdirilməsi, habelə bu 
sahədə müxtəlif təlimlərin və seminarla-
rın keçirilməsi, təlim prosesində informa-
siya dəstəyinin göstərilməsi; 

1.7.3. dəstək məbləği – dəstək 
tədbirinin həyata keçirilməsi üçün 
ödənilən maliyyə vəsaiti;

1.7.4. bu Qaydanın 2.2-ci bəndinə 
uyğun olaraq daxili bazar araşdırmala-
rını həyata keçirən ixtisaslaşmış yerli 
və xarici hüquqi və fiziki şəxslər (fərdi 
sahibkarlar) –universitetlər, institutlar, 
xüsusi araşdırma və təhlil mərkəzləri, 
konsaltinq şirkətləri, bu sahədə ixtisas-
laşmış digər hüquqi və fiziki şəxslər, 
habelə kiçik və orta biznesin inkişafı 
mərkəzləri.

1.8. Daxili bazar araşdırmalarının 
aparılması aşağıdakı mərhələlərdən 
ibarətdir:

1.8.1. problemin dürüst ifadə 
edilməsi və tədqiqatın məqsədinin 
tərtibi;

1.8.2. metodologiyanın hazırlanması, 
tədqiqat planının işlənməsi və zəruri 
resursların müəyyən edilməsi;

1.8.3. instrumentarilərin (informasi-
yanın təhlili sxemlərinin, müsahibələr, 
fokus qruplar üçün bələdçinin və s.) 
işlənməsi;

1.8.4. informasiyanın toplanması, 
təhlili, öyrənilməsi, strukturlaşdırılması 
və araşdırmanın məqsədlərinə uyğun 
emal edilməsi;

1.8.5. maliyyə göstəricilərinin 
cari və perspektiv vəziyyətlərinin 
qiymətləndirilməsi;

1.8.6. hesabatın (arayışın, rəyin və 
s.) hazırlanması və aidiyyəti üzrə təqdim 
edilməsi.

1.9. Bazar araşdırmalarına dair 
hesabat (arayış, rəy və s.) araşdırmanın 

məqsədlərindən və gələcəkdə istifadə 
perspektivlərindən asılı olaraq müxtəlif 
formatlarda (qısa, detallı) tərtib oluna 
bilər.

2. Daxili bazar araşdırmalarına 
dəstək

2.1. Azərbaycan Respublikasında 
vergi ödəyicisi kimi uçota alınmış və 
bu Qaydanın 5.1-ci bəndində müəyyən 
edilmiş meyarlara cavab verən KOB 
subyektləri bu Qaydada nəzərdə tutul-
muş dəstəkdən yararlana bilərlər.

2.2. Daxili bazar araşdırmalarının 
aparılmasına “Dövlət satınalmaları 
haqqında” Azərbaycan Respublikası-
nın Qanununa uyğun olaraq bağlanan 
müqavilə əsasında ixtisaslaşmış yerli 
və xarici hüquqi və fiziki şəxslər (fərdi 
sahibkarlar) cəlb edilirlər.

2.3. Hər bir daxili bazar araşdırması-
nın aparılmasına görə ödənilən dəstək 
məbləği 20000 (iyirmi min) manatdan 
artıq ola bilməz.

2.4. Mikro sahibkarlıq subyektinin 
müraciəti əsasında aparılan hər bir da-
xili bazar araşdırmasına çəkilən xərcin 
80 (səksən) faizi maliyyələşdirilir, qalan 
hissəsini isə müraciət edən subyekt 
ödəyir.

2.5. Kiçik sahibkarlıq subyektinin 
müraciəti əsasında aparılan hər bir da-
xili bazar araşdırmasına çəkilən xərcin 
50 (əlli) faizi maliyyələşdirilir, qalan 
hissəsini isə müraciət edən subyekt 
ödəyir. 

2.6. Orta sahibkarlıq subyektinin 
müraciəti əsasında bu Qaydanın 3.1.2-
ci yarımbəndində müəyyən edilmiş 
dəstək tədbiri həyata keçirilir. 

2.7. Daxili bazar araşdırması üçün 
tələb olunan dəstək məbləğinin miqdarı-
nı Agentlik müəyyən edir.

2.8. KOB subyektinin müraciəti 
əsasında maliyyələşdirilən daxili bazar 
araşdırmaları hesabat (arayış, rəy və s.) 
formasında hazırlanır və hazırlanmasını 
sifariş etmiş KOB subyektinə təqdim 
edilir. Hesabatın (arayışın, rəyin və s.) 
forması, tərkibi, onun əhatə edəcəyi 
sahələr və hesabata (arayışa, rəyə və 
s.) dair digər tələblər bazar araşdır-
masının aparılmasına dair müqavilə 
ilə müəyyən edilir. KOB subyektinin 
müraciəti əsasında hazırlanmış bazar 
araşdırmalarına dair hesabat (arayış, 
rəy və s.) digər sahibkarlara verilmir 
və həmin hesabatın (arayışın, rəyin 
və s.) hazırlanması barədə qeyd KOB 
subyektlərinin vahid reyestrində ünvanlı 
olaraq yerləşdirilir.

2.9. Agentliyin təşəbbüsü əsasında 
aparılan daxili bazar araşdırmalarının 
nəticələri KOB subyektlərinə ödənişsiz 
təqdim edilir.

2.10.  Bu Qayda ilə müəyyən edilmiş 
dəstək tədbirləri aşağıdakılara şamil 
edilmir:

2.10.1. kredit və sığorta 
təşkilatlarına, investisiya fondlarına, 
qeyri-dövlət pensiya fondlarına, qiymətli 
kağızlar bazarının peşəkar iştirakçıları-
na, lombardlara;

2.10.2. hasilatın pay bölgüsü haq-
qında sazişlərin iştirakçılarına, oyun və 
mərc sahəsində sahibkarlıq fəaliyyəti ilə 
məşğul olanlara;

2.10.3. idxal olunan məhsulların 
yayılmasını (satışını, reklamını, təbliğini 
və s.) həyata keçirən (distribüterlik 
fəaliyyəti) KOB subyektlərinə;

2.10.4. “Valyuta tənzimi haqqında” 
Azərbaycan Respublikasının Qanunu ilə 
qeyri-rezidentlərə aid edilən şəxslərə;

2.10.5. silah, həmçinin faydalı 
qazıntıların hasilatı və satışı ilə məşğul 
olanlara;

2.10.6. əsas fəaliyyət növlərindən 
biri daşınmaz əmlakın icarəyə verilməsi 
olanlara;

2.10.7. müflis elan olunmuşlara, 
yaxud barələrində iflas proseduruna 
başlananlara, ləğv mərhələsində olan 
hüquqi şəxslərə, sahibkarlıq fəaliyyəti 
ləğv (dayandırılma) mərhələsində olan 
fərdi sahibkarlara;

2.10.8. dövlət büdcəsinə, vergilər, 
işsizlikdən sığorta və məcburi sosial sı-
ğorta üzrə ödəmə vaxtı keçmiş borcları 
olanlara, dövlət dəstəyinin göstərilməsi 
şərtlərini pozmaqla dövlət dəstəyini 
alanlara, yaxud büdcə vəsaitinin 
məqsədli təyinatını pozmaqla dövlət 
dəstəyindən istifadə edənlərə;

2.10.9. nizamnamə kapitalın-
da dövlətin, qeyri-kommersiya 
təşkilatlarının, xeyriyyə (əlillər təşkilatları 
istisna olmaqla) və digər fondların payı 
25 faiz və ondan artıq olan hüquqi 
şəxslərə, habelə Agentliyin işçilərinə və 
onların yaxın qohumlarına (əri (arva-
dı), valideynləri, o cümlədən ərinin, 
arvadının valideynləri, babaları və 
nənələri, övladları, övladlığa götürənləri 
(götürülənləri), qardaşları və bacıları);

2.10.10. sərbəst zonaların, xüsusi 
iqtisadi zonaların, sənaye və ya texnolo-
giyalar parklarının rezidentlərinə;

2.10.11. məhkumluğu ödənilməmiş 

və ya götürülməmiş şəxslərə və ya onla-
rın təsis etdikləri digər hüquqi şəxslərə.

 3. Dövlət dəstəyinin formaları və 
maliyyələşmə mənbələri

3.1. Daxili bazar araşdırmalarının 
aparılmasına dövlət dəstəyi aşağıdakı 
formalarda həyata keçirilir:

3.1.1. Bu Qaydanın 2.4-cü, 2.5-
ci, 2.6-cı və 2.9-cu yarımbəndlərində 
nəzərdə tutulan tədbirlər; 

3.1.2. təlimlərin və seminarların 
ödənişsiz qaydada keçirilməsi və təlim 
prosesində müəyyən edilən sahələrdə 
mütəmadi informasiya dəstəyinin 
göstərilməsi.

3.2. Daxili bazar araşdırmalarının 
aparılmasına görə dövlət dəstəyinin 
maliyyəşdirilmə mənbələri aşağıdakılar-
dır:

3.2.1. Agentliyə dövlət büdcəsindən 
ayrılmış vəsait; 

3.2.2. Agentliyin fəaliyyəti 
nəticəsində əldə etdiyi sərbəst vəsait;

3.2.3. qrantlar, ianələr, texniki və 
maliyyə yardımı;

3.2.4. sahibkarlıq subyektlərinin so-
sial məsuliyyət çərçivəsində ayırdıqları 
vəsait;

3.2.5. KOB subyektlərinin bu 
məqsədlər üçün ayırdıqları vəsait;

3.2.6. qanunvericilikdə nəzərdə tutu-
lan digər mənbələr. 

4. Daxili bazar araşdırmalarının 
aparılması üçün müraciətlər 

4.1. Bu Qaydaya əsasən dəstək 
alması üçün müraciət edənlər 
KOB subyektləri meyarlarına uy-
ğun gəlməlidirlər. Müraciət edənin 
KOB subyektinə aid olmasının 
müəyyənləşdirilməsi üçün dövlət or-
qanlarının və digər qurumların apardığı 
elektron informasiya ehtiyatlarından 
(məlumat bazaları, məlumat-axtarış 
sistemləri, reyestrlər və digər informasi-
ya resursları) istifadə edilir. Bu mümkün 
olmadığı halda həmin sənədlərin (kom-
mersiya hüquqi şəxslərin reyestrindən 
çıxarış, vergi uçotuna alınması haq-
qında şəhadətnamə, bu Qaydanın 
5.1.2-ci, 5.1.3-cü bəndlərində göstərilən 
sənədlər) təqdim edilməsi KOB 
subyektindən tələb olunur.

4.2. Daxili bazar araşdırmaları bir 
neçə KOB subyektinin bir araşdırma 
mövzusu əsasında birgə müraciəti ilə də 
aparıla bilər. 

4.3. Agentlik KOB subyektlərinin 
müvafiq sahədə daxili bazar araşdır-
masının aparılması barədə müraciətini 
rəsmiləşdirir və daxili bazar araşdırma-
larının aparılmasına yönəldilən maliyyə 
vəsaitindən səmərəli istifadə edilməsi 
prinsipini rəhbər tutaraq sözügedən 
sahədə daxili bazar araşdırmasına 
uyğun Agentliyin təşəbbüsü əsasında 
aparılan daxili bazar araşdırmalarının 
olub-olmadığını təhlil edir.

4.4. KOB subyektinin müraciətində 
qeyd olunan sahə üzrə daxili bazar 
araşdırmasının Agentliyin təşəbbüsü 
əsasında aparılan daxili bazar araşdır-
malarına uyğunluğu müəyyən edildikdə, 
bu daxili bazar araşdırması müraciət 
etmiş KOB subyektinə təklif olunur. 
Həmin daxili bazar araşdırmasında olan 
məlumatlar müxtəlif səbəblərdən KOB 
subyektini qane etmədiyi təqdirdə, KOB 
subyektinin əsaslandırılmış müraciəti 
əsasında yeni daxili bazar araşdırma-
sının aparılması üçün bu Qaydanın 
şərtləri nəzərə alınmaqla müvafiq 
tədbirlər görülür.

4.5. Bu Qaydanın məqsədləri üçün 
daxili bazar araşdırmalarına dövlət 
dəstəyinin göstərilməsi ilə bağlı inzi-
bati icraat “İnzibati icraat haqqında” 
Azərbaycan Respublikasının Qanununa 
uyğun olaraq həyata keçirilir.

5. KOB subyektlərindən 
daxil olmuş müraciətlərin 
qiymətləndirilməsi meyarları

5.1. Daxili bazar araşdırma-
larının aparılması ilə bağlı KOB 
subyektlərindən daxil olmuş 
müraciətlərin qiymətləndirilməsi meyar-
ları aşağıdakılardır: 

5.1.1. KOB subyektlərinin müəyyən 
sahələr üzrə kollektiv müraciətləri;

5.1.2. KOB subyektinin müvafiq 
məhsul üzrə istehsal potensialı;

5.1.3. KOB subyektinin müvafiq 
məhsul üzrə ixrac potensialı;

5.1.4. sifariş edilən daxili bazar 
araşdırmaları barədə məlumatların KOB 
subyektlərinin vahid reyestrində olma-
ması və ya belə bir araşdırma mövcud 
olduğu təqdirdə öz aktuallığını itirməsi.

5.2. Daxili bazar araşdırmaları-
nın aparılması ilə bağlı daxil olmuş 
müraciətlər qiymətləndirilərkən bu 
Qaydanın 5.1-ci bəndində müəyyən 
edilmiş meyarlara uyğun, müxtəlif 
kateqoriyalara aid KOB subyektlərinə 
nisbətən, ilk növbədə, mikro sahib-
karlıq subyektlərinin, kiçik sahibkarlıq 
subyektlərinin, sonra isə orta sahibkarlıq 
subyektlərinin müraciətləri təmin edilir.

Hikmət Hacıyev İtaliya mətbuatına: 
Futbol siyasiləşdirilməməlidir

 � Azərbaycan 
Respublikası Prezidenti 
Administrasiyasının 
Xarici siyasət məsələləri 
şöbəsinin müdiri Hikmət 
Hacıyev İtaliyanın kütləvi 
informasiya vasitələrinə 
müsahibəsində Avropa 
Liqasının Bakıda 
keçiriləcək final oyununa 
“Arsenal” komandasının 
futbolçusu Henrik 
Mxitaryanın gəlməyəcəyi 
məsələsi ətrafında 
yaranmış vəziyyətə 
münasibət bildirib. 

Şöbə müdiri deyib ki, 
gəlməməklə bağlı qərar onun 
və klubunun qərarıdır: “Biz 
Azərbaycan olaraq bəyan 
etmişik ki, Mxitaryan da daxil 
olmaqla, Bakıda oynamağa 
gələn bütün futbolçuların 
təhlükəsizliyinə zəmanət 
verəcəyik. Təəssüf ki, 
futbolun siyasiləşdirilməsi 
tendensiyasını və ya 
cəhdlərini görürük ki, bu 
da qəbuledilməzdir. Fut-
bol, ümumiyyətlə, idman 

siyasətdən uzaqdır və 
siyasiləşdirilməməlidir. Bu 
xüsusda, biz Azərbaycana 
qarşı informasiya 
müharibəsini görürük. Hər 
iki kluba - “Arsenal” və 
“Çelsi”yə uğurlar arzu edirik. 
Bütün Avropa qitəsində 
futbolun əsl dəyərlərinin 
təşviq edilməsinin və şəxsi 
məqsədlər üçün futbolu 

siyasiləşdirən elementlərin 
qarşısının alınması 
üçün birlikdə çalışmağın 
tərəfdarıyıq”.

Azərbaycan və 
Ermənistan arasında 
münaqişənin mövcud olduğu-
nu, lakin nə futbolun, nə də 
Mxitaryanın hansı millətdən 
olmasının bununla əlaqəsinin 
olmadığını və onun futbol-

çu kimi Azərbaycana gələ 
biləcəyini deyən Hikmət Ha-
cıyev əlavə edib: “Ermənistan 
Azərbaycana qarşı 
müharibəni davam etdirir və 
Azərbaycan torpaqlarının 20 
faizini işğal altında saxla-
yır. Bir milyon azərbaycanlı 
etnik təmizləməyə məruz 
qalıb. ABŞ, Fransa və 
Rusiya vasitəçi qismində 
münaqişənin sülh yolu 
ilə həlli üçün çalışırlar. 
Azərbaycan bu səyləri 
dəstəkləyir. Beynəlxalq 
ictimaiyyətlə birlikdə tezliklə 
münaqişənin həlli yollarına 
nail olmağa və Ermənistan si-
lahlı qüvvələrinin Azərbaycan 
ərazilərinin işğalına son 
qoymasına çalışırıq”.

Müsahibə Askanews 
informasiya agentliyində, Il 
Sole 24 Ore, Libero Quotidi-
ano, Il Tempo, Affari Italiani, 
Il Fogliettone, Quotidiano, 
Corriere di Siena, Corriere 
di Rieti, Corriere di Arezzo, 
Corriere di Viterbo, Corriere 
dell’Umbira, Unione Sarda, 
Virgilio, Yahoo Notizie kimi 
mətbuat orqanlarında dərc 
edilib.  

Asiman ƏSƏDOV, 
AZƏRTAC-ın xüsusi 

müxbiri

Roma

Azərbaycan ilə İtaliya arasında münasibətlərin 
inkişafı məsələləri müzakirə olunub

 � Azərbaycan Respublikası Prezidenti Administrasiyasının 
Xarici siyasət məsələləri şöbəsinin müdiri Hikmət Hacıyev İtaliyaya 
səfəri çərçivəsində İtaliya Respublikası Prezidentinin diplomatik 
müşaviri səfir Emanuela D’Alessandro, Baş Nazirin diplomatik 
müşaviri səfir Pietro Benassi və Xarici İşlər və Beynəlxalq 
Əməkdaşlıq Nazirliyinin Siyasi Məsələlər və Təhlükəsizlik Baş 
Direktorluğunun rəhbəri səfir Sebastiano Kardi ilə görüşlər keçirib.

Görüşlərdə iki ölkə arasında 
münasibətlərin yüksək səviyyəsindən 
məmnunluq ifadə olunaraq, ötən 
müddətdə həyata keçirilmiş yüksək 
səviyyəli qarşılıqlı səfərlərin ölkələrimiz 
arasında strateji tərəfdaşlığın daha da 
möhkəmlənməsinə, əməkdaşlığın bütün 

istiqamətlərdə genişlənməsinə töhfə 
verdiyi bildirilib. Qarşılıqlı səfərlərin 
dinamikasının davam etdirilməsinin 
əhəmiyyəti vurğulanıb.

Azərbaycan ilə İtaliya arasında 
bütün sahələrdə, o cümlədən iqtisadi 
sahədə səmərəli əməkdaşlığın möv-

cudluğundan, İtaliyanın Azərbaycanın 
ən böyük ticarət tərəfdaşı, ölkəmizin isə 
İtaliyanın ən böyük xam neft təchizatçısı 
olmasından söz açılaraq növbəti illərdə 
bu əlaqələrin daha inkişaf etdirilməsi 
ətrafında fikir mübadiləsi aparılıb.

Habelə görüşlərdə Cənub Qaz 
Dəhlizinin strateji əhəmiyyəti, bu 
dəhlizin tərkib hissəsi olan Trans-
Adriatik Boru Kəmərinin tikintisi ilə 
bağlı işlərin razılaşdırılmış qrafik üzrə 
vaxtında yekunlaşdırılmasının vacib-
liyi vurğulanaraq, bu boru kəmərinin 
istismara verilməsinin iki ölkə arasında 
əməkdaşlığın dərinləşməsinə əlavə 
töhfə verəcəyi qeyd olunub.

Ermənistan-Azərbaycan Dağlıq 
Qarabağ münaqişəsinə toxunan Hikmət 
Hacıyev münaqişənin nizamlanması 
üzrə aparılan danışıqların cari vəziyyəti 
barədə məlumat verərək bu məsələdə 
ölkəmizin prinsipial mövqeyini qarşı 
tərəfin diqqətinə çatdırıb.

Görüşlərdə, habelə regional 
məsələlər, Azərbaycan-Avropa İtti-
faqı əməkdaşlığı, bu xüsusda İtali-
yanın töhfələri, ölkəmizin transmilli 
nəqliyyat dəhlizlərinin inkişafında rolu, 
Azərbaycan və İtaliya arasında humani-
tar sahədə əməkdaşlıq və qarşılıqlı ma-
raq kəsb edən digər mövzular ətrafında 
da fikir mübadiləsi aparılıb.

Asiman ƏSƏDOV, 
AZƏRTAC-ın xüsusi müxbiri

Roma

“Bəzi çoxmənzilli binaların istismarına 
icazə verilməsinin  sadələşdirilməsi 

haqqında” Fərmanın icrası davam etdirilir
 � “Bəzi çoxmənzilli binaların istismarına icazə verilməsinin 

sadələşdirilməsi haqqında” Azərbaycan Respublikası Prezidentinin 
2019-cu il 19 fevral tarixli Fərmanının icrası ilə əlaqədar tədbirlər 
davam etdirilir. 

Fövqəladə Hallar Nazirliyindən 
AZƏRTAC-a bildiriblər ki, dövlət başçısı-
nın on minlərlə insanı sevindirən növbəti 
humanist addımı olan bu Fərmanın 
icrasının müəyyən olunmuş vaxtda başa 
çatdırılması məqsədilə FHN və digər 
aidiyyəti dövlət qurumları bütün lazımi 
addımları atır.

Qeyd edilən Fərman imzalandıq-
dan dərhal sonra yaşayış binalarının 
istismara hazırlığı ilə əlaqədar zəruri 
sənədlərin təqdim olunması, binaların 
sakinlərinin və sifarişçilərinin qəbulu 
işində operativliyin və şəffaflığın təmin 
edilməsi məqsədilə FHN-in Tikintidə 
Təhlükəsizliyə Nəzarət Dövlət Agentli-
yinin inzibati binasında “Azərsu” Açıq 
Səhmdar Cəmiyyətinin, “Azərişıq” Açıq 
Səhmdar Cəmiyyətinin, Azərbaycan 
Respublikası Dövlət Neft Şirkətinin 
“Azəriqaz” İstehsalat Birliyinin, Dövlət 
Yanğın Nəzarəti Xidmətinin, Tikintidə 
Təhlükəsizliyə Nəzarət Dövlət Agent-
liyinin və Sənayedə İşlərin Təhlükəsiz 
Görülməsi və Dağ-Mədən Nəzarəti 
Dövlət Agentliyinin səlahiyyətli 
nümayəndələrinin iştirakı ilə xüsusi 
qərargah yaradılıb və hazırda qərargah 
öz işini davam etdirir.

Fərmanla müəyyən olunduğu kimi, 
ilkin mərhələ olaraq iki ay ərzində faktiki 
istismar olunan, lakin müvafiq dövlət 
orqanları tərəfindən istismara qəbul 
edilməmiş binalarda müayinə işləri 
vaxtında başa çatdırılıb. Müayinənin və 
görülmüş operativ tədbirlərin nəticəsi 
olaraq 103 girişi, 7476 mənzili olan 
39 binaya (kompleksə) dair sənədlər 
komplektləşdirilərək, müvafiq qayda-
da bu binaların istismara hazır olması 
barədə rəy tərtib edilib və aidiyyəti 
üzrə Dövlət Şəhərsalma və Arxitektu-
ra Komitəsinə və Abşeron Rayon İcra 
Hakimiyyətinə təqdim edilib.

Bundan başqa, bu günə kimi 
qərargahda 290-dən çox yaşayış binası-
nın (kompleksinin) nümayəndələri qəbul 
edilərək onlara zəruri izahatlar verilib.

Çatışmazlıqlar aşkar olunmuş 
yaşayış binalarında işlərin Fərmanla 
müəyyən olunmuş vaxtda başa çatdırıl-
masının təmin edilməsi, bu istiqamətdə 
qarşıya çıxan məsələlərin operativ həlli 
üçün birgə fikir mübadiləsinin aparılması 
məqsədilə 2019-cu il 30 aprel tarixində 
Fövqəladə Hallar Nazirliyinin inzibati 

binasında aidiyyəti dövlət qurumlarının 
rəhbər şəxslərinin iştirakı ilə Fərmanın 
tətbiq olunduğu yaşayış binalarının 
sifarişçiləri, MTK sədrləri və həmin 
binalarda yaşayan sakinlərin bir qismi 
ilə görüş keçirilib. Görüşdə aidiyyəti 
qurumların rəhbər şəxsləri müayinə 
nəticəsində aşkar edilmiş qüsurlar, 
mövcud problemlər, onların həlli yolları 
və işlərin ümumi gedişi barədə məlumat 
veriblər. Bildirilib ki, Fərmana uyğun 
olaraq, növbəti mərhələ kimi 2019-cu il 
sentyabrın 19-dək çatışmazlıqlar aradan 
qaldırılmalı və binaların istismara qəbul 
olunması üçün aidiyyəti üzrə yenidən 
müraciət olunmalıdır. Bu istiqamətdə 
aidiyyəti dövlət orqanları lazımi dəstəyi 
göstərməyə hazırdır. Tədbirdə istisma-
ra hazırlığı baxımından müsbət rəyin 
verilməsi mümkün olmayan yaşayış 
binalarının sifarışçilərinin, MTK sədrləri 
və həmin binalarda yaşayan sakinlərin 
fikirləri, qarşıya çıxan məsələlərin ara-
dan qaldırılması istiqamətində təklifləri 
dinlənilib, Fərmanın icrasından irəli 
gələn məsələlər geniş müzakirə edilib, 
mövcud problemlərin həlli yolları barədə 
ətraflı fikir mübadiləsi aparılıb.

Qeyd edək ki, Fərmandan irəli gələn 
məsələlərin icrası davam etdirilir və 
görülən işlər ölkə başçısının nəzarəti 
altındadır.

30 may 2019-cu il, cümə axşamı 11


